
ASTETIK ASTERA 
Jose Luis Lizundia jaunak berriki horrialde hauetan 

eman dituen iritziek, adiskide eta lankide gisa behintzat, 
erantzun bat merezi dute nere ustez. 

Lizundia'ren asmoa hitz gutxitara biltzekotan, hau esan 
liteke gutxi gora-behera: Z. ARGIA intelektualegia da, zai-
llegia da, ez da gure herriarentzako egokia. Beste hitz ba-
tez: gehiegi kaletartu da, ez da behar bezin menditarra, 
ez da "euskalduna". 

Lizundia'ren hitz berberak erabilliaz: "euskal jolasen 
txokoa barregarria da... Elgoibar, Azkoiti, zestua. Aizar-
nazabal, Motriku, ta beste toki batzutan, probak garran-
tzi aundia dauke... geurea literaturaz beteta, plomua baño 
astunagoa da... gure erriari literatura eta olako gauzak 
piper bat ardura deutso". Eta abar. 

Kera hortako iritziak gaur baiño lehenago ere zabaldu 
dira gure artean. Izenez aipatuko ez dudan euskaltzale ja-
tor eta gartsu batek horixe esan zigun aspaldidanik bere 
liburu famatu batean. 

Gaurko euskaldunok, beraz, ez omen dugu ez maite 
eta ez irakurri nahi ere horrelako idazkirik. Proba gehiago 
eta liburu gutxiago, hortaz. Egia ote da hori? 

Oro har, gaurko euskaldun jendea gogoan dugularik, 
eta ziplo datorren ideia ateratzen utzi ezkero, Lizundia'k 
egia duela esango genuke: gaurko euskaldun gehienek, za-
lantzarik gabe, ez dute ez Hteraturarik eta ez horrelako-
rik ezer ez ezagutzen eta ez isthnatzen ere. Hori ho-
rrela da. 

Baiñan iritziak ongi neurtu ezkero, kau erantzun da-
kioke Lizundia'ri: Z. ARGIA'k hartu duen bidea; eta au-
keratu dituen kaletar arazoak, jakintza-saillak eta egungo 
gaiak, oso egokiak dira. Gaurkotasuna duelako, xuxen ari 
da. Gauza bat da eusaJdun baserritarra, eta beste gauza 
bat euskaldun jendea. Zer gera gu euskaldun kaletarrok? 
Intelektualak? Literatura-zale amorratu mordo bat? KaJe-
tarra izatea eta intelektuala izatea ez dira gauza bera, ala~ 
jañetan! 

Orain dala aste batzuk esan nuena berriz esango dut: 
gure eskuetan dago hizkuntzak nola hiltzen diran eta nola 
piztutzen diran aztertzea. Gure kasoa ez da batere ulertu-
eziña, edo iñun antzekorik gabea. Hizkuntzen bizia eta 
heriotza lege hestu batzuen arabera gertatzen dira, eta ez 
nolanahi. Lege horiek ikasi egin ditezke, eta ikasi egin . 
beharko genituzke iritziak bota aurretik. 

Hiriburuez, hiriez, kaleaz, nagusitzen diran hizkuntzak 
bizi dira. Baserrietan eta mendi-gaillurretan, aldiz, hizkun-
tzak bizi ez, baiña hil egiten dira. Kaletarren ahaetan na-
gusitzen diran hizkuntzek, etorkizuna beren alde dute; 
baserritarren ahoetan bakarrik iraundu nahi dutenak, hil 
aurreko azken aldian sartzen dira. 

Aspaldiko euskaltzale suhar batek ederki zion honi 
buruz orain dala larogei-ta-hamar urte: "euskera goitik 
galdu da; goitik irabaziko da ere". Nork esan zuen hau? 
Estanislao Arantzadi nafarrak. 

Eta hizkuntzen legeak ikasi ezkero, Arantzadi'ren iri-
tzi hori ontzat eman diteke: alegia, hizkuntzak goitik za-
baltzen dira, eta piztutzen; eta beheitik lagunduta, hertsi-
tu, makaldu eta hil egiten dira. Hau ez da nere, edo beste 
baten, iritzi huts bat: hau hizkuntzen kondairak erakusten 
du argi eta garbi. Ikastea dago. 

Hiririk gabeko hizkuntza sendorik ez dago munduan. 
Kalea eta kaletarrak galdu dituzten hizkuntzak, edo azken 
hatsetan dira, edo laister dira suntsituak eta ahaztuak. 

Hontan guzian ez dago norberak nahi ala nahi ez due-
nik'ezer. Ez dago begi onez ikusten duen edo ikusten ez 
duen deusik. Etorkiz baserriko seme izanik neu ere, ba-
serria bihotz guziaz maite dut nik, eta baserritarrak kale-
tarrak hainbat bai. Baiñan Euskal Herrian eta Bretaña'n, 
Eskozia'n eta Sakhalin'en, nun-nahi beraz, kaleaz nagusitu 
diran hizkuntzak gora ari dira; eta kalea galdu dutenak 
behera. Cornwallis'ko eta Lusazia'ko hizkerak baserrietan 
hil ziran, ez hiriburuetako kalean. 

Kaleaz jabetu gabe euskera bizi ditekeala uste dute 
batzuk halere. Baiñan iritzi onen alde ezin dezateke 
munduko etsenplurik batere ekar; hizkuntzen gorabeherak 
ez baitira berek dioten bezela gertatzen, guztiz bestaldera 
baizik. 

Z. ARGIA kaletar aldizkari bat omen da. Zer hoberik, 
ordea? Kaleari buruz lanegin behar dugu batez ere. Kale-
tarrak dira gure helburu nagusia. Z. ARGIA, beraz, fol-
kloretik urruntzen dalako, eta gaurko kaletar kutsua duen 
neurrian hain zuzen, bide xuxunetik ari dala deritzat. 

